

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
1. Իրավական ակտի ընդունման անհրաժեշտությունը
   1.1.ՀՀ կառավարության պահուստային ֆոնդից գումարի հատկացումը բխում է Հայաստանի ազգային ֆիլհարմոնիկ նվագախմբի հիմնադրման 100-ամյա հոբելյանը հավուր պատշաճի իրականացնելու, հոբելյանական միջոցառումների ծրագիրը մշակելու, ինչպես նաև արտերկրում և Հայաստանում հանրահռչակելու անհրաժեշտությունից: 
   Որոշման նախագծի հիմք է հանդիսանում նաև «Հայաստանի ազգային ֆիլհարմոնիկ նվագախմբի հիմնադրման 100-ամյակի հոբելյանական հանձնաժողով ստեղծելու և դրա անհատական կազմը հաստատելու մասին» ՀՀ վարչապետի N 166-Ա որոշումը:
1.2. Սույն որոշման նախագծի ընդունումը պայմանավորված է 2025 թվականին մեծանուն բանաստեղծ Ավետիք Իսահակյանի ծննդյան 150-ամյակի հոբելյանական միջոցառումները կազմակերպելու անհրաժեշտությամբ: Մեծանուն մտավորականի ծննդյան հոբելյանը պատշաճ նշելու հանգամանքը կարևորելով՝ Հայաստանի Հանրապետության վարչապետի 2025 թվականի փետրվարի 18-ի N 137-Ա որոշմամբ ստեղծվել է հոբելյանական հանձնաժողով և հաստատվել նրա անհատական կազմը: Ավետիք Իսահակյանի ծննդյան հոբելյանը կարևորվում է նրա ստեղծագործական ժառանգության արժևորման, միջազգայնացման և հանրահռչակման տեսանկյունից:
2. Ընթացիկ իրավիճակը և խնդիրները
 2.1.  Հայաստանի ազգային ֆիլհարմոնիկ նվագախումբը հիմնադրվել է 1925 թվականին՝ հիմք դնելով հայ երաժշտական մշակույթի զարգացմանն ու տարածմանը, խթանելով Հայաստանում համաշխարհային դասական երաժշտարվեստի ներկայացմանը և հայ դասական երաժշտության և կոմպոզիտորական դպրոցի ձևավորմանը: Ստեղծման տարիներից ի վեր նվագախումբը ներկայացնում է Հայաստանը միջազգային հարթակներում՝ համերգներով հանդես գալով տարբեր երկրներում և համագործակցելով աշխարհի ճանաչված դիրիժորների ու կատարողների հետ։ Նվագախումբը ոչ միայն ներկայացնում է համաշխարհային դասական երաժշտությունը, այլ նաև նպաստում հայ դասական երաժշտության զարգացմանն ու պահպանմանը, ներառելով իր երկացանկում հայ կոմպոզիտորների ստեղծագործություններ: ՀԱՖՆ-ի կողմից ծավալած գործունեությունը նպաստում է Հայաստանի տեսանելիության բարձրացմանը միջազգային երաժշտական հարթակներում, ներառյալ աշխարհի բոլոր մայրցամաքները:  
   Նվագախմբի հոբելյանական միջոցառումների իրականացումը կբարձրացնի երկրի հեղինակությունը և կհանդիսանա լավագույն հնարավորությունը արժևորելու ՀԱՖՆ-ի գործունեությունը և, իհարկե, հանրահռչակելու հայ երաժշտարվեստը, հաշվի առնելով այն հանգամանքը, որ նվագախումբն ակտիվորեն համագործակցում  է հայ երիտասարդ կատարողների, նոր սերնդի ներկայացուցիչների հետ: 100-ամյակի շրջանակներում հնարավոր է իրականացնել մի շարք միջոցառումներ, որոնց թվում են հյուրախաղեր տարբեր երկրներում, համերգներ, երաժշտական փառատոներ, մրցույթներ և այլն: Սա կդարձնի միջոցառումը ավելի բազմաբովանդակ և հետաքրքիր՝ կապելով անցյալը ներկայի և ապագայի հետ: 
2.2. Ժամանակակից հայ հասարակությունը բավականաչափ տեղեկացված չէ հայազգի հռչակավոր անձանց, նրանց գործունեության և մշակութային ժառանգության մեջ ունեցած ավանդի մասին: Սա որոշակի խզում է առաջացնում անցայալի ու ներկայի մշակութային ընկալումներում և, ի վերջո կարող է հանգեցնել հայրենի մշակութային արժեքների վերաբերյալ պատշաճ պատկերացումներ չունենալուն, ինչպես նաև ազգային արմատների և ինքնության ճանաչողության կորստի: Ավետիք Իսահակյանի ստեղծագործական ժառանգությունն ահռելի է, սակայն հայ և համաշխարհային հանրությունը բավարար ծանոթ չէ նրա ունեցած ավանդին: 
  Հոբելյանական տարվա համատեքստում բազմաթիվ մշակութային կազմակերպություններ ցանկություն են հայտնել կազմակերպել միջոցառումներ՝ նվիրված մեծ վարպետին և դրանց մի մասն ընդգրկվել է հոբելյանական միջոցառումների ցանկում: Որոշման նախագծով ակնկալվում են ֆինանսական հատկացումներ՝ Ավետիք Իսահակյանի ծննդյան 150-ամյա հոբելյանի իրականացման համար:	
3. Կարգավորման նպատակը և բնույթը
[bookmark: _GoBack]3.1. ՀՀ կառավարության պահուստային ֆոնդից գումարի հատկացումը կնպաստի հոբելյանական ծրագրի պատշաճ և ամբողջական իրագործմանը: Հոբելյանական միջոցառումների շրջանակներում նախատեսվում է մի շարք միջոցառումներ և համերգային ծրագրեր, որոնցից չորսի իրականացման համար անհրաժեշտ է լրացուցիչ գումարի հատկացում՝ 300, 000.0 հազար դրամի չափով (ներառյալ ԱԱՀ): Այդ միջոցառումներ են.
   3.1.1. Հոբելյանական տարվա բացման  և փակման  միջոցառումներ   
   Հոբելյանական միջոցառումների բացումը նախատեսվում է մայիսի 14-ին՝ մեծ համերգով դաշնակահար Յուջա Վանգի մասնակցությամբ: Տարվա ընթացքում նախատեսվում են նաև այլ ճանաչված երաժիշտների մասնակցությամբ համերգներ, որոնք հանդես կգան ինչպես առանձին համերգներով, այնպես էլ Երևանյան երաժշտական միջազգային փառատոնի շրջանակներում: Փակման համերգային ծրագիրը կղեկավարեն Վալերի Գերգիևը և Դենիս Մացուևը: (գումարը՝ 147,743.0 հազար դրամ),
  3.1.2. «Ֆիլհարմոնիկը մարզերում» նախագիծ
Նախատեսվում է 12 համերգ, որից 4-ը Սյունիքի մարզում (Մեղրի, Կապան, Գորիս, Սիսիան), 1-ը Շիրակի մարզում՝ Գյումրիում, 2-ը Արմավիրի մարզում (Արմավիր և Էջմիածին), 2-ը Արարատի մարզում (Արտաշատ, Վեդի), 2-ը Կոտայքի մարզում (Հրազդան, Չարենցավան) և 1-ը Լոռու մարզի Ստեփանավան քաղաքում:  Նպատակն է մարզերում թիրախային խմբերի ընդգրկումը և ռազմավարությամբ սահմանված մշակույթի ապակենտրոնացման սկզբունքի կիրառումը: (գումարը՝ 54,193,0 հազար դրամ),
3.1.3. Հայաստանի ազգային ֆիլհարմոնիկ նվագախմբի հյուրախաղերը Իրանի Իսլամական Հանրապետությունում Համերգները տեղի կուենանան Իրանի պատմական մայրաքաղաքում՝ Պերսեպոլիսում, որը ներառված է ՅՈՒՆԵՍԿՕ-ի համաշխարհային ժառանգության ցանկում, ինչպես նաև Իրանի մշակութային և քաղաքական կենտրոնում՝ Թեհրանում, ինչը հասանելի կդարձնի հայ երաժշտական ժառանգությունը լայն լսարանի համար: (գումարը՝ 42,216,0 հազար դրամ),
3.1.4. «Հայաստանի ազգային ֆիլհարմոնիկ նվագախումբը 100 տարեկան է» բրենդբուքի պատրաստում (գումարը՝ 55848,0 հազար դրամ):
3.2. ՀՀ կառավարության պահուստային ֆոնդից գումարի հատկացումը կնպաստի հոբելյանական ծրագրի պատշաճ և ամբողջական իրագործմանը՝ արժևորելով Ավետիք Իսահակյանի ստեղծագործական ժառանգությունը, հանրայնացումն ու միջազգայնացումը, վարպետի առանձնահատուկ ստեղծագործության ուսումնասիրությունը և երիտասարդ սերնդի համար իսահակյանական ստեղծագործական ժառանգությանը հասանելիության խթանումը:
   Ավետիք Իսահակյանի ծննդյան 150-ամյակին  նվիրված հոբելյանական միջոցառումների  շրջանակներում նախատեսվում է 11 միջոցառում (հոբելյանական գիտաժողով, փառատոն, համերգ, մրցույթ, գրքերի տպագրություն, բրենդավորում, գովազդային արշավ), որոնց իրականացման համար անհրաժեշտ է լրացուցիչ գումարի հատկացում՝ 62,781. 7 հազար դրամի չափով (ներառյալ ԱԱՀ): 
4.Նախագծի մշակման գործընթացում ներգրավված ինստիտուտները և անձինք
   Իրավական ակտի նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության մասնագետների կողմից:
5. Իրավական ակտի կիրարկման դեպքում ակնկալվող արդյունքը
   5.1. Արտերկրում հայկական մշակույթի ներկայացում և հանրահռչակում՝ մշակութային դիվանագիտության համատեքստում, ինչպես նաև դասական երաժշտության ներկայացում ՀՀ մարզերում՝ մշակութային կյանքի ակտիվացման և մշակույթի ապակենտրոնացման համատեքստում: Հայաստանի ազգային ֆիլհարմոնիկ նվագախմբի հիմնադրման 100-ամյակի հոբելյանական միջոցառումների նախապատրաստում և իրականացում հանրության լայն զանգվածի ներգրավմամբ՝ ներառյալ հատուկ թիրախային և խոցելի խմբերը: 
    5.2.Կապահովվի Ավետիք Իսահակյանի ծննդյան 150-ամյակի հոբելյանական միջոցառումների իրականացումն ու նրա ստեղծագործական ժառանգության հանրահռչակումը:
6. Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն
     Հոբելյանական միջոցառումների կազմակերպման համար Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների ավելացում կամ նվազեցում չի առաջանում: Նախատեսվող 362,781.7 հազար դրամն առաջարկվում է հատկացնել ՀՀ կառավարության պահուստային ֆոնդից: 
7. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն
7.1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
7.2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:
8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ».
8.1. Որոշման նախագիծը համահունչ է Մշակույթի պահպանության, զարգացման և հանրահռչակման 2023-2027թթ. ռազմավարության Մասնավոր նպատակ 4.1 (Մշակութային և արտաքին քաղաքականության համադրում և ներդաշնակեցնում) և 4.2 (Հայաստանի ճանաչելիության բարձրացում) կետերին, ինչպես նաև Հայաստանի Հանրապետության կառավարության 2021-2026 թվականների գործունեության միջոցառումների ծրագրի Մշակույթ բաժնի 33 կետին՝ Հայ մշակույթի հանրահռչակում, հանրային լայն մասնակցության ապահովում մշակութային կյանքին:
   8.2. Որոշման նախագիծը մշակվել է հիմք ընդունելով ՀՀ կառավարության 2021թ. օգոստոսի 18-ի N 1363-Ա որոշմամբ հաստատված ՀՀ կառավարության 2021-2026 թվականների ծրագրի 4-րդ գլխի 4.9 բաժնում ամրագրված բարեփոխումները. Կառավարության մշակութային քաղաքականությունը նպատակաուղղված է լինելու երկրի սոցիալ-տնտեսական զարգացման գործընթացներում մշակույթի դերի մեծացմանը, ընդլայնմանը, մշակութային կյանքին հասարակության մասնակցության և ակտիվ հաղորդակցության ապահովմանը, արվեստի տարածման և ժառանգության պահպանության գործում համայնքների ներգրավմանը, քաղաքացիական պատասխանատվության բարձրացմանը, ժառանգության վերաարժեվորմանը:
9. Այլ տեղեկություններ.
Չկան:




